
					ఈ పుట అచ్చుదిద్దబడ్డది




	సీ.	
అధికకామాసక్తుఁ డైనభూపాలుండు, మొనసి కార్యాకార్యముల నెఱుంగ

కత్యంతమదఘనాహంకారయుక్తుఁడై, సన్మార్గ మరుచిగా సంచరించుఁ

దొడరి భృత్యామాత్యదోషవిచారంబు, చాలక శిక్షింప శక్తి లేక

యపవాదకంటకాయతశోకగహనంబు సొచ్చి, వెల్వడు నట్టిచోటు గాన



	 







	గీ.	
కహితమృగములచే నొండె నాత్మభృత్య, దావపావకపటుశిఖాతతుల నొండె

రీతిఁ జెడుఁ గాని మఱి సేకరింపలేఁడు, శౌర్యగుణధామ మృగకులసార్వభౌమ.

	వ.	
అని చెప్పినఁ బింగళకుఁ డిట్లనియె సంజీవకుండు నాకుఁ బ్రతికూలుం డై కీడు సేయ

సమర్థుం డగునే యనిన దేవర కవ్విధంబున మున్న విన్నవింపవలసినవాఁడనై యుం

డియు మంత్రభిన్నం బైనఁ గార్యంబు దప్ప దని శంకించితి మంత్రం బతిప్రయత్న

రక్షణీయంబు గావలయు విజ్ఞాతశీలాచరణుం డగుశాత్రవు విశ్వసించి మయిమఱచిన

నతం డేమి సేయ నోపండు విజ్ఞాతశీలాచరణం బగుడిండికంబుచేతం గాదె మందవిస

ర్పిణి మృతిం బొందె ననుటయు బింగళకుండు తత్కథాక్రమం బెట్లనుటయు నతఁ

డిట్లనియె.

	క.	
మందవిసర్పిణి యన నా, నందముతోఁ జీరపేను నరపతిశయ్యం

బొందుకొని పెద్దకాలం, బెందుం బో కచట నుండు నిష్ట మెలర్పన్.

	క.	
అచ్చోటికి నొకతెఱఁగునఁ, గ్రచ్చఱ నరుదెంచి డిండికం బను నామం

బచ్చుబడిననల్లి మదిం, బొచ్చెము లే కనియె యూకపుంగవుతోడన్.

	శా.	
నీపాదంబుల కేను మ్రొక్కెదఁ దగ న్నీవాఁడ నీచుట్టముం

గాపాడం దగు నన్న యూక మకటా కైవార మింతేటికిన్

నాపుణ్యంబున వచ్చి తిచ్చటికి ధన్యం బయ్యె మద్వంశ మీ

భూపశ్రేష్ఠునిపాన్పునందు సుఖినై పూజ్యుండ నైతిం జుమీ.

	వ.	
అని మఱియును.

	క.	
న న్నేమియడుగుకొఱకై, సన్నుతగుణ ప్రియము చెప్పఁ జనుదెంచితి నా

యున్నయది హీనవృత్తము, కన్నారఁగఁ జూచి యేమి కాంక్షింతు వనా.

	వ.	
అనిన నమ్మాటకు జండికాఖ్యం బగుమత్కుణం బిట్లనియె.

	సీ.	
కలిమిలేములు చూచి కాంక్షించునా యర్థి, తనకు నక్కఱ యైనఁ దగులుఁ గాక

యితఁడు లోభి వదాన్యుఁ డితఁ డని యెఱుఁగునా, యర్థంబు కాంక్షఁ బెల్లఱచుఁగాక

హీనాధికంబుల నెఱిఁగి యాచించునా, లేమికై యెరులఁ గారించుఁ గాక

విద్య లే దని తన్ను వివరింప నేర్చునా, సభల విత్తాపేక్షఁ జదువుఁ గాక



	 







	గీ.	
తెల్ల బట్టలవార్వెంట నెల్లఁ దిరిగి, తనదు నేర్పున నడుగంగ దాత మెచ్చి

యర్థ మిచ్చిన నలరు లోభానుకూల, చిత్తుఁ డీకున్న నంతటఁ జిన్నవోవు.

		 ఈ పేజీలో చివరి మార్పు 12 మార్చి 2023న 21:35కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

